
O‘zbekiston hududida yashayotgan, tug‘ilib o‘sayotgan o‘zga 
millat bolasi ham shu yurtning farzandi. Uning bag‘rida voyaga 
yetyapti. Uni kamolot sari yetaklayotgan shu yurt, u bilan bir tanu 
jon bo‘lgan xalq. Demak, shu Vatan oldidagi, xalq oldidagi 
muqaddas farzandlik burchi, tuyg‘usi shoir aytgan mas’uliyatni 
hamisha his qilib turishni talab etadi. Bu mas’ullikni o‘qituvchi 
o‘quvchilarning qalbiga shunday joylashtirishi kerakki, bu tuyg‘u 
o‘quvchini erta-yu kech bezovta qilib tursin. Har bir xatti-
harakatini, har bir qilgan ishini nazorat qilib tursin. Ana unda 
noo‘zbek tillardagi maktablarda o‘zbek adabiyoti o‘qitish o‘z 
vazifasini to‘laligicha uddalagan bo‘ladi. 

Asar matni ustida ishlash jarayonida o‘qituvchi 
o‘quvchilarining imkoniyatlaridan kelib chiqib quyidagi savollarni 
ham o‘rtaga tashlashi mumkin: 

1. "Men nechun sevaman O‘zbekistonni?" savolini muallif nega 
matn ichida ham qayta-qayta takrorlayapti deb o‘ylaysiz? 

2. Qo‘yilgan savolga berilgan turlicha javoblar adibni nega 
qanoatlantirmayotganini qanday tushunish mumkin? Nima deb 
o‘ylaysiz? 

3. Furqatning shu tuproqni deb yig‘lashiga munosabatingizni 
bildiring. 

4. Butun umr vatan tuprog‘iga intilib yashagan yana boshqa 
kishilarning nomlarini ayta olasizmi? 

5. Adibni qanoatlantiruvchi javobni matndan topib o‘qing. 
6. Berilgan javob sizni ham qoniqtirdimi? Fikringizni o‘z 

so‘zlaringiz bilan asoslashga urinib ko‘ring. 
7. Adibning she’r so‘nggi misralaridagi xitobiga munosabat 

bildiring. 
Dars oxirida uyga vazifa sifatida she’rning istalgan qismini 

yodlashni ixtiyoriy uy vazifasi sifatida topshirish mumkin. 

